
BHM, heildarsamtök 
háskólamenntaðra á 

vinnumarkaði, er bandalag 
hagsmunatengdra félaga 

og/eða stéttarfélaga 
sem starfa að fag- og 

vinnumarkaðslegum 
málefnum félagsmanna 

sinna. Forsenda fyrir aðild 
að BHM er að félagsmenn 

hafi lokið Bachelor gráðu 
að lágmarki.

Meðal verkefna BHM er að:
• Styðja við starf aðildarfélaganna 
• Efla þekkingu félagsmanna og trúnaðarmanna á vinnumarkaðsréttindum
• Semja um sameiginleg hagsmuna- og réttindamál skv. umboði
• Gæta hagsmuna félagsmanna gagnvart stjórnvöldum og löggjafarvaldi, alla 

starfsævina að námsárum meðtöldum
• Hafa frumkvæði að umræðu um háskólamenntun og stöðu háskólamenntaðra á 

vinnumarkaði
• Eiga samstarf við systursamtök erlendis

Félagsmenn aðildarfélaga BHM starfa á öllum sviðum vinnumarkaðar, flestir 
samkvæmt kjarasamningum en einnig sjálfstætt. BHM og aðildarfélög semja um kjör 
félagsmanna við:

• Ríki
• Samband íslenskra sveitarfélaga
• Reykjavíkurborg
• Samtök atvinnulífsins 
• Samtök fyrirtækja í velferðarþjónustu
• Einstök fyrirtæki á almennum vinnumarkaði
• Sjálfseignarstofnanir

Í stefnu BHM kristallast sú sýn að blómlegt atvinnulíf sem horfir til framtíðar er 
forsenda fyrir bættum kjörum og réttindum á vinnumarkaði. Hagsæld á vinnumarkaði 
byggir á sterku menntastigi og góðri nýtingu þekkingar á öllum sviðum.



Menntamál
Nútímasamfélög krefjast háskólamenntunar á öllum sviðum enda er hún forsenda  
almennra efnahagslegra og félagslegra framfara. 
BHM er heildarsamtök háskólamenntaðs fólks sem hefur að baki fjölbreytta 
reynslu og býr yfir margvíslegri fagþekkingu. BHM vinnur að því að miðla sýn sinni 
í menntamálum til stjórnvalda og telur brýnt að koma að opinberri stefnumótun í 
málaflokknum. 

Stefna BHM í menntamálum er að efla tengsl menntakerfis og vinnumarkaðar.
Til að tryggja samkeppnishæfi þjóðarinnar þarf að lyfta menntunarstigi hennar enn 
frekar og bæta aðgengi að fjölbreyttri menntun í hæsta gæðaflokki. 

• Styrkur íslenska menntakerfisins liggur meðal annars í því hve opið það er. 
Mikilvægt er að standa vörð um aðgengi allra að háskólanámi, grunn-, framhalds- 
og símenntun óháð búsetu og efnahag. 

• Sífellt skal leita nýrra leiða til að greiða aðgang að fjölbreyttu háskólanámi, 
hérlendis og erlendis, til dæmis með fjárhagslegum stuðningi, upplýsingagjöf og 
ráðgjöf alla starfsævina. 

• Stytta þarf námstíma að fyrstu háskólagráðu, með breytingum í grunn- eða 
framhaldsskólum.

• Tryggja þarf fjármagn til rannsókna og nýsköpunar um leið og fylgst er skipulega 
með gæðum náms. 

• Kjör háskólamenntaðs fólks á vinnumarkaði verða að endurspegla víðtæka 
fjárfestingu þess í menntun.

• Sérstaklega skal gæta að því að áhrif kreppu eða efnahagslegra þrenginga komi 
ekki niður á háskólamenntun.

• Atgervisflótti háskólamenntaðra af íslenskum vinnumarkaði er viðvarandi ógn og 
ítrustu árvekni skal gætt til að forðast hann.

Málefni stúdenta og Lánasjóðs íslenskra námsmanna
Bandalag háskólamanna, heildarsamtök háskólamenntaðra á vinnumarkaði, stendur 
vörð um hagsmuni háskólafólks allt frá námsárum. 

• Stefna BHM í málefnum stúdenta er að tryggja sameiginlegan samráðsvettvang 
háskólafólks og hvetja til öflugra samskipta milli hagsmunafélaga háskólanema 
og bandalagsins. Í því skyni hvetur BHM til þess að háskólanemar eigi sem víðast 
aðgang að aðildarfélögum bandalagsins.

• BHM skal veita nýútskrifuðu háskólafólki á vinnumarkaði fræðslu og 
stuðning við upphaf starfsævinnar í málefnum er lúta að kjara-, réttinda- og 
vinnumarkaðsmálum.

• BHM skal stuðla að eflingu nýsköpunar á vinnumarkaði í því skyni að breikka 
starfsvettvang háskólamenntaðra og gera þeim kleift að nýta menntun sína sem 
best. 

LÍN
Það er markmið bandalagsins að námslán og/eða námsstyrkir tryggi jafnrétti til náms 
og námsvals. 

• BHM stefnir að því að eiga fulltrúa í stjórn Lánasjóðs íslenskra námsmanna.
• Brýnt er að greiðslubyrði námslána verði létt, endurgreiðslukerfi einfaldað og að 

hugað verði að námsstyrkjakerfi í tengslum við námslán. 
• Endurskoða þarf skörun lána vegna náms við styrki vegna barna og/eða 

húsnæðis.
• BHM leggur áherslu á að skuldir vegna námslána séu jafnan metnar til jafns við 

aðrar skuldir heimila þegar mótaðar eru aðgerðir til að létta skuldir landsmanna.



Launamál 
Mikilvægi menntunar og fagmennsku er almennt viðurkennt á vinnumarkaði. 
Háskólamenntaðir eru ört vaxandi hópur á íslenskum vinnumarkaði og brýnt er 
að tekið sé tillit til þess við stefnumótun í kjaramálum á öllum sviðum íslensks 
vinnumarkaðar. 

Sem heildarsamtök háskólamenntaðra á öllum sviðum íslensks vinnumarkaðar á 
Bandalag háskólamanna samstarf við stjórnvöld og aðra aðila vinnumarkaðar við 
stefnumótun í kjara- og samningamálum. 

Kjarasamningar aðildarfélaga BHM spanna öll svið vinnumarkaðarins og endurspegla 
það meginmarkmið BHM að fjölbreytt launakerfi byggi á málefnalegu mati og jafnrétti 
og vinni gegn fákeppni. Hlutverk BHM er að stuðla að víðtækri þekkingu aðildarfélaga 
og félagsmanna þeirra á kjaramálum og styðja kjarabaráttu þeirra.

Launastefna BHM byggir á sterkum innbyrðis tengslum milli aðildarfélaga, 
öflugri hagfræði- og gagnavinnslu, alþjóðlegu samstarfi og samskiptum við 
stúdentasamfélagið.

• Stefna BHM er að íslenskur vinnumarkaður sé samkeppnishæfur og laði til sín vel 
menntað vinnuafl á opnum alþjóðlegum vinnumarkaði.

• BHM leggur áherslu á að fjölbreytt og alþjóðleg menntun og sterk fagvitund sé 
styrkur á vinnumarkaði og að það skuli endurspeglast í launakjörum. 

• Launasetning þarf að taka tillit til kostnaðar við námsöflun þannig að fjárfesting 
einstaklinga í menntun sé ekki íþyngjandi.

• Koma verður í veg fyrir að hækkandi menntunarstig hafi í för með sér gjaldfellingu 
á störfum háskólamenntaðra.

• BHM leggur áherslu á að í landinu sé stöðugt efnahagsástand sem byggi á 
langtíma stefnumótun. Með því að draga úr hagsveiflum og óstöðugleika má þróa 
heilbrigðan og framsækinn vinnumarkað.



Jafnréttismál
Jafnrétti er sameiginlegur hagur allra. Í því felst að allir njóti jafnra möguleika til 
menntunar, starfs, starfsframa, launa, ævitekna, réttinda og lífeyriskjara. Brýnt er að 
staða kynjanna sé jöfn á öllum sviðum atvinnulífs sem og þátttaka beggja kynja sé virk 
á öllum stigum ákvarðanatöku.  

Jafnrétti er eitt af meginmarkmiðum BHM. 

• BHM krefst þess að verðmat starfa sé ekki kynbundið og að kynbundnum 
launamun verði eytt. 

• BHM skal hafa jafnrétti að leiðarljósi í öllu starfi sínu, þar með talið við gerð kjara-
samninga. Reglulega þarf að rýna innihald og uppbyggingu kjarasamninga með 
tilliti til þess hvort virkni þeirra tryggi jafnrétti eins og að var stefnt við gerð þeirra.

• BHM leggur áherslu á að birting kjara- og launagagna taki alltaf tillit til kyns og að 
sátt náist um það hvernig lagt skuli mat á launamun, þannig að samanburður á 
launakjörum á vinnumarkaði sé raunhæfur.

• BHM og aðildarfélög þess skulu halda kynjabókhald um starfsemi sína.
• BHM gerir þá kröfu að opinber gögn séu kyngreind, þannig að hægt sé með 

samfelldum og skilvirkum hætti að fylgjast með og bera saman stöðu kynjanna og 
bregðast við ef mælingar sýna mismunun.

• BHM vill að jafnrétti sé kennt, ástundað og sýnilegt í starfi á öllum stigum 
menntakerfisins. Einkum er mikilvægt að möguleikar til að stunda rannsóknir séu 
jafnir, bæði með tilliti til aðstöðu og fjármagns.

• BHM leggur áherslu á að jafnrétti kynjanna sé skoðað í samhengi við aðra þætti 
sem valdið geta mismunun, svo sem uppruna, atgervi, aldur og þjóðfélagsstöðu 
til að unnt sé að fylgjast með mögulegri skörun jafnréttissjónarmiða og annarra 
mismununarsjónarmiða. 

• BHM gerir þá kröfu að jafnrétti sé grundvallarþáttur í öllu íslensku samfélagi. 
Vinnumarkaður, skóli, opinber umgjörð og nærþjónusta sveitarfélaga styðji 
markmið um jafnrétti, til dæmis með tilliti til frídaga skólabarna og réttinda í 
fæðingarorlofi. Fjölskylduvænt samfélag byggist á jafnrétti.



Lífeyrismál
Bandalag háskólamanna vakir yfir lífeyrisréttindum félagsmanna. BHM hefur þá stefnu 
að vinnumarkaðstengd réttindi í landinu skuli vera þau sömu óháð því hvar launafólk 
starfar. Sú stefna byggir á þeirri forsendu að háskólamenntaðir sérfræðingar hafi frelsi 
til að velja sér starfsvettvang eftir því hvar þekking þeirra og reynsla fær notið sín og 
séu ekki bundnir hjá tilteknum vinnuveitanda vegna réttindamála. 

BHM vill stuðla að sátt um framtíðarskipan lífeyrismála og telur æskilegt að með 
tímanum verði til eitt samræmt lífeyriskerfi sem:

• Samræmir réttindi milli ólíkra sjóða.
• Tekur tillit til hækkandi aldurs þjóðarinnar.
• Virðir þá staðreynd að lífeyriskjör eru hluti af starfskjörum. 
• Hefur ekki í för með sér skerðingu á þegar áunnum réttindum. 
• Er hagkvæmt í rekstri.
• Tryggir betri aðkomu sjóðfélaga í stjórnum sjóðanna en nú er.
• Tryggir viðunandi afkomu lífeyrisþega án óhóflegra skerðinga í 

almannatryggingakerfinu.
• BHM áréttar að meginhlutverk lífeyrissjóða er að greiða sjóðfélögum lífeyri, ekki 

að vera handraði fyrir stjórnvöld eða aðila vinnumarkaðar. BHM mælist til þess að 
lífeyrissjóðir komi sér upp fjárfestingarviðmiðum og að stjórnvöld geri það kleift að 
hægt sé að ávaxta sjóðina með viðunandi hætti.

• Lægri laun opinberra starfsmanna hafa jafnan verið réttlætt og bætt að nokkru 
með betri lífeyrisréttindum. BHM lítur á lífeyrisskuld hins opinbera sem launaskuld. 
BHM krefst þess að ríki og sveitarfélög standi að fullu við skuldbindingar sínar í 
þessu efni. 

• BHM krefst þess að iðgjald launagreiðanda í A-deild LSR verði hækkað þannig að 
það standi að fullu undir lögbundnum réttindum um lífeyri. 

Forsendur fyrir upptöku nýs samræmds lífeyriskerfis gagnvart opinberum 
starfsmönnum eru:

• Að staðið verði að fullu við núverandi lífeyrisskuldbindingar gagnvart sjóðfélögum 
B-deildar LSR hvort sem þeir hafa hafið töku lífeyris eða ekki.

• Að tryggt verði að lögbundin réttindi í A-deild LSR og samningsbundin réttindi í 
LSS haldist óbreytt og að þeir sem eru í þessum sjóðum nú eigi rétt á að vera þar 
áfram með óbreyttum kjörum.

• Sá munur sem kann að verða á núverandi kerfi og nýju lífeyriskerfi verði bættur að 
fullu í launum.

• Brýnt er að viðhalda trúnaði stjórna lífeyrissjóða og sjóðfélaga. Með það að 
markmiði veitir BHM fulltrúum sínum í stjórnum lífeyrissjóða stuðning og aðhald 
með virkri umræðu og málefnastarfi innan bandalagsins. BHM stendur reglulega 
fyrir fræðslu fyrir stjórnarfólk í samræmi við kröfur Fjármálaeftirlitsins um hæfi 
stjórnarmanna í lífeyrissjóðum.

• BHM vill stuðla að almennri þekkingu félagsmanna á lífeyrismálum, sem og mál- 
efnalegri þjóðmálaumræðu og efla sérstaklega áhrif yngra fólks í málaflokknum. 

